
Aħbarijiet Analiżi Tabelli Metodoloġija

Il-Punti ewlenin

Id-dħul disponibbli gross tal-households, ras għal ras,
żdied b’4.2 fil-mija fl-2025, filwaqt li d-dħul disponibbli
gross reali, ras għal ras, żdied b’4.5 fil-mija.
In-nefqa fuq il-konsum finali tal-households żdiedet
b’5.2 fil-mija f ’termini nominali u b’5.5 fil-mija f ’termini
reali, filwaqt li n-nefqa reali fuq il-konsum, ras għal ras,
telgħet bi 3.2 fil-mija.
It-tfaddil gross tal-households laħaq €2.5 biljuni fl-2025,
li għolla r-rata ta’ tfaddil gross tal-households għal 19.2
fil-mija tad-dħul disponibbli gross, żieda ta’ punt
perċentwali fuq l-2024.
Il-households irreġistraw għoti ta’ self nett ta’ €2.1 biljun
fl-2025, meta mqabbel mal-€1.8 biljun tas-sena ta’
qabel.

Il-Kummentarju

L-istimi tal-PDG ġew riveduti skont iċ-ċiklu ta’ reviżjoni regolari, li jirrifletti prinċipalment l-integrazzjoni tat-Tabelli tal-Provvista u l-Użu

tal-2021 u l-2022, ir-riżultati parzjali mill-istħarriġ tal-Istatistika Strutturali tan-Negozju tal-2024, id-data amministrattiva aġġornata, ir-

rakkomandazzjonijiet mill-proċessi ta’ verifika tal-GNI u tal-EDP, u metodoloġija mtejba tad-deflatur tal-FISIM. Aktar informazzjoni tinsab

fl-Avviż ta’ Tagħrif għall-Istampa tas-17 ta’ Awwissu 2026.

Stimi proviżorji juru li d-dħul disponibbli gross reali tal-households, ras għal ras, żdied b’4.5 fil-mija fl-

2025, filwaqt li n-nefqa fuq il-konsum finali reali tal-households, ras għal ras, telgħet bi 3.2 fil-mija. It-

tfaddil gross tal-households laħaq €2.5 biljuni, ekwivalenti għal 19.2 fil-mija tad-dħul disponibbli gross, u

l-għoti ta’ self nett tal-households żdied għal €2.1 biljun.

Id-dħul disponibbli, il-konsum u t-tfaddil tal-households

Id-dħul disponibbli gross tal-households, ras għal ras bil-prezzijiet kurrenti, żdied b’4.2 fil-mija fl-2025 meta mqabbel mal-11.6 fil-

mija fl-2024. Id-dħul disponibbli gross reali tal-households, ras għal ras, li jeskludi l-impatt tal-inflazzjoni, żdied b’4.5 fil-mija fl-

2025 meta mqabbel mas-7.9 fil-mija fl-2024. Id-dħul disponibbli gross reali tal-households aġġustat, ras għal ras, li jinkludi

oġġetti u servizzi individwali li l-households jirċievu mingħajr ħlas mill-gvern u minn istituzzjonijiet mingħajr skop ta’ qligħ li jservu

lill-households (NPISH), jiġifieri trasferimenti soċjali mhux fi flus, żdied b’4.4 fil-mija fl-2025 meta mqabbel mat-8.0 fil-mija fl-2024

(Tabella nru 5).

In-nefqa fuq il-konsum finali tal-households fl-2025 kienet stmata għal €10,695 miljun, li hija żieda ta’ 5.2 fil-mija f’termini

nominali (Tabella nru 1) u 5.5 fil-mija f’termini reali, meta mqabbla maż-żieda ta’ 9.2 fil-mija u ta’ 5.6 fil-mija, rispettivament, fl-

2024. It-tkabbir aktar kajman fin-nefqa nominali tal-konsum tal-households jixhed, sa ċertu punt, l-iżviluppi fis-Servizzi ta’

Intermedjazzjoni Finanzjarja Mkejla Indirettament (FISIM). Meta mqabbel mal-2024, il-valur tal-FISIM mogħti lill-households

naqas b’€231 miljun, u dan naqqas il-livell u t-tkabbir tan-nefqa finali tal-konsum tal-households. Minħabba li l-FISIM huwa rifless

kemm fid-dħul kif ukoll fin-nefqa finali tal-konsum tal-households, l-effetti korrispondenti jikkumpensaw lil xulxin, u dan jirriżulta

f’impatt newtrali fuq it-tfaddil tal-households. Ras għal ras, in-nefqa tal-konsum finali tal-households żdiedet bi 2.9 fil-mija

f’termini nominali u bi 3.2 fil-mija f’termini reali (Tabella nru 5).

Ċart nru 1 tqabbel ir-rati ta’ tkabbir annwali tad-dħul disponibbli gross ras għal ras, id-dħul disponibbli gross aġġustat ras għal

ras, u n-nefqa tal-konsum finali ras għal ras f’termini reali. Fl-2025, it-tkabbir fin-nefqa reali tal-konsum finali żdied ras għal ras,

filwaqt li ż-żewġ indikaturi tad-dħul komplew jikbru b’pass aktar bil-mod, li jixhed tkabbir aktar dgħajjef fil-kumpens tal-impjegati,

id-dħul nett mill-proprjetà, u l-kontribuzzjonijiet u l-benefiċċji soċjali netti.

Ċart nru 1. Il-konsum u d-dħul tal-households, ras għal ras, tkabbir (%), f’termini reali

Id-dħul disponibbli gross, ras għal ras, f’termini reali Id-dħul disponibbli gross reali tal-households aġġustat, ras għal ras
In-nefqa fuq il-konsum finali reali tal-households, ras għal ras

Fl-2025, it-tfaddil gross tal-households kien stmat għal €2,542 miljun (Tabella nru 1). Ir-rata ta’ tfaddil gross tal-households kienet

ta’ 19.2 fil-mija tad-dħul disponibbli gross, punt perċentwali ogħla mir-rata rreġistrata fis-sena ta’ qabel (Tabella nru 5). Iż-żieda fit-

tfaddil kienet xhieda ta’ tkabbir aktar b’saħħtu fid-dħul disponibbli gross (6.4 fil-mija) meta mqabbel man-nefqa finali tal-konsum

tal-households (5.2 fil-mija) (Tabella nru 1).

Ċart nru 2. It-tfaddil tal-households, gross
Persentaġġ fuq id-dħul disponibbli gross

Tfaddil, gross Rata taʼ tfaddil

L-investiment tal-households laħaq id-€976 miljun fl-2025 meta mqabbel mad-€918-il miljun tas-sena ta’ qabel (Tabella nru 1). Ir-

rata ta’ investiment tal-households baqgħet pjuttost stabbli, b’7.4 fil-mija tad-dħul disponibbli gross, bi tnaqqis żgħir mill-2024

(Tabella nru 5).

Wara li tqies il-bilanċ tat-trasferimenti kapitali, il-households irreġistraw għoti ta’ self nett ta’ €2,143 miljun, żieda mill-€1,771

miljun fl-2024 (Tabella nru 1).

Għal iżjed tagħrif tekniku, mur fil-paġna tal-Analiżi.

